
10 oktyabr 2020-ci il
Həmin gün:
– Azərbaycan Prezidenti İlham Əliyev 

“Sky News” telekanalına müsahibəsində 
Ermənistanla mümkün danışıqların şərtlərini 
açıqlayıb: “Ermənistanın dəstəkləməkdən 
imtina etdiyi əsas prinsiplərdə torpaqların 
açıq-aydın necə geri qaytarılacağı göstərilir. 
Birinci mərhələdə Dağlıq Qarabağın cənub-
şərq tərəfində yerləşən beş Azərbaycan 
rayonu, sonra Dağlıq Qarabağ və Ermənistan 
arasında yerləşən iki Azərbaycan rayonu 
qaytarılmalıdır. Sonra azərbaycanlılar Dağlıq 
Qarabağa qayıdırlar. Dağlıq Qarabağda 
25 faiz azərbaycanlı əhali olub, onların da 
hüquqları təmin edilməlidir. Onlar yaşadıqları 
yerə - qədim Şuşa şəhərinə və digər yerlərə 
qayıdırlar və biz normal kommunikasiyaları 
bərpa edirik. Biz xalqlar arasında təmasları 
bərpa edirik. Bu, vasitəçilərin planıdır və biz 
bunu dəstəkləyirik”;

– Prezidentin köməkçisi – Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev keçirdiyi 
mətbuat konfransında deyib: “Ermənistan 
qoşunlarının işğal olunmuş ərazilərdən 
çıxarılmasının vacibliyi barədə reallığı 

anlamalıdır. Təəssüf ki, indiyədək bunu dərk 
etmir”;

– Xarici İşlər naziri Ceyhun Bayramov ilə 
Türkiyə Xarici İşlər naziri Mövlud Çavuşoğlu 
arasında telefon danışığı olub. C.Bayramov 
Azərbaycan ilə Ermənistan arasında 
humanitar məqsədlə müvəqqəti atəşkəsin 
elan olunduğunu, mahiyyət etibarilə 
danışıqların aparılması və Ermənistan 
qoşunlarının Azərbaycanın işğal olunmuş 
ərazilərindən çıxarılmasına dair işğalçı ölkəyə 
sonuncu şansın verildiyini qeyd edib;

– Xarici İşlər naziri Ceyhun Bayramov 
keçirdiyi mətbuat konfransında deyib: 
“Ermənistan ciddi şəkildə öz öhdəliklərini 
yerinə yetirməli, danışıqlar prosesinə tam 
ciddiyyəti ilə qayıtmalı və bununla bağlı real 
addımlar atmalıdır”.

Ermənistan ordusunun  
yaşayış məntəqələrinə  

hücumu nəticəsində 31 nəfər  
dinc sakin həlak olub

Azərbaycan Respublikasının Baş 
Prokurorluğu Ermənistanın təxribatları 
nəticəsində sentyabrın 27-dən oktyabrın 
10-da saat 12:00-dək mülki əhaliyə qarşı 
törədilmiş cinayətlərin statistikasını açıqlayıb.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin 
yaşayış məntəqələrimizi ağır artilleriya 
qurğularından və raket sistemlərindən 
atəşə tutması nəticəsində mülki şəxslərdən 
31 nəfər həlak olub, 171 nəfər isə xəsarət 
alıb. Bundan başqa, Ermənistan ordusunun 
intensiv ağır artilleriya və raket atəşi 
nəticəsində 1137 ev, 45 çoxmənzilli yaşayış 
binası və 146 mülki obyekt yararsız vəziyyətə 
düşüb.

Qeyd edək ki, rəşadətli Azərbaycan 
Ordusunun sarsıdıcı cavab zərbələri 
qarşısında sürətlə geri çəkilən düşmən 
beynəlxalq hüququn norma və prinsiplərini, 
1949-cu il tarixli Cenevrə konvensiyaları 
və onların Əlavə protokollarını, BMT-
nin Təhlükəsizlik Şurasının qərar və 
qətnamələrini kobud şəkildə pozaraq, 
Azərbaycanın dinc əhalisini qəsdən hədəfə 

almaqla döyüş əməliyyatlarının aparıldığı 
bölgədən uzaqda yerləşən şəhərləri və 
əhalinin sıx yaşadığı məntəqələri intensiv 
atəşə tutur.

Ermənistan dinc əhaliyə  
qarşı qadağan olunmuş  
silahlardan istifadə edir

Ermənistan silahlı qüvvələri sentyabrın 
27-dən başlayaraq, azərbaycanlı dinc əhaliyə 
qarşı qadağan olunmuş hərbi sursatlardan 
istifadə edib. Onların arasında kaset sursat-
lar və ağ fosforlu mərmilər də var. Bu silah-
ların mülki əhaliyə qarşı istifadə olunması 
beynəlxalq humanitar hüquq prinsiplərinə 
ziddir.

Bununla bağlı Azərbaycan Respublikası 
Ərazilərinin Minalardan Təmizlənməsi üzrə 
Milli Agentliyin keçirdiyi mətbuat konfransın-
da bildirilib ki, aparılan humanitar fəaliyyət 
nəticəsində 1 ədəd aviabomba (OFAB-
100), 23 ədəd 300 millimetrlik 9M528 raketi 
(Smerç), 1 ədəd 9M528 raketinin mühərrik və 
döyüş başlığı hissələri, 1 ədəd 300 millimetr-
lik 9M55K raketinin döyüş başlığı, 35 ədəd 
top mərmisi, 12 ədəd tank əleyhinə reaktiv 
raketlər, 1 ədəd raketin təzyiq akkumulyatoru 

(9D180), 1 ədəd tank əleyhinə idarə edilən 
raket aşkar olunub. İndiyədək   tərkibində 
partlayıcı maddə olan 707 ədəd sursat aşkar-
lanıb.

Kaset sursatlarından mülki ərazilərə 
qarşı istifadə olunması beynəlxalq humanitar 
hüquq prinsiplərinə ziddir. Eləcə də mül-
ki obyektlərin atəşə tutulması nəticəsində 
zərərçəkən şəxslər var. İndiyədək 598 ədəd 
kaset sursatı aşkar edilib. 

İnsanlar göstərdiyi qətiyyətə, 
gördüyü işlərə görə ölkə Prezidentinə 

minnətdarlıqlarını bildirirlər
Azərbaycan Ordusunun cəbhədə 

Ermənistan silahlı qüvvələrinə sarsı-
dıcı zərbələr vurması, bir sıra yaşayış 
məntəqələrinin düşməndən təmizlənməsi, 
habelə digər qələbələr vətəndaşlarımız, 
xaricdə yaşayan soydaşlarımız  tərəfindən 
böyük sevinclə qarşılanır. Onlar qürur 
hisslərini Azərbaycan Prezidenti, Silahlı 
Qüvvələrin Ali Baş Komandanı İlham Əliyevə 
yazdıqları məktublarda ifadə edirlər.

Həmin məktublardan birini Rusiya-
nın Vladimir şəhərindən Təranə Xəlilova 
göndərib: “Əziz Prezidentimiz! Sizə olan 
minnətdarlığımı sözlə ifadə etməkdə çətinlik 
çəkirəm. Sizin gördüyünüz işin dəyəri olduq-
ca böyükdür. Bu günlərdə özümü çox xoşbəxt 
hiss edirəm. Bu Sizin sayənizdədir. Allah Sizi, 
bütün ailə üzvlərinizi qorusun. Mən Qarabağ 
bölgəsində doğulmasam da, bütün bu illər 
ərzində oranın işğal altında olması daim 
səadətli anlarıma kölgə salıb. Allah Sizin 
kölgənizi Azərbaycanın başı üzərindən əskik 
etməsin. Sizə nə qədər təşəkkür etsəm, yenə 
də azdır. Çox sağ olun. Nə yaxşı ki, varsınız”.

Almaniyanın Köln şəhərindən Rəşad 
Quliyev: “Hörmətli cənab Prezident! Sizin 
komandanlığınızla rəşadətli Azərbaycan 
Ordusunun əldə etdiyi üstünlüklər və qələbə 
xəbərləri Dünya Azərbaycanlıları Assamb-
leyası üzvlərini də son dərəcə sevindirir. 
İllərdir həyata keçirdiyiniz uğurlu xarici 
siyasətiniz bu gün öz bəhrəsini verir. Biz də 
dünya azərbaycanlıları olaraq bu siyasətinizi 
dəstəkləyirik və bu yolda üzərimizə düşən 
öhdəlikləri layiqincə yerinə yetirməyə 
çalışırıq”.

“Xalq qəzeti”

Zəfər 
tarixinin 
xronikası 

Azərbaycanla Avropa İttifaqı arasında 
əlaqələr davamlı xarakter daşıyır

Azərbaycan hazırda bir sıra 
beynəlxalq təşkilatlar, o cümlədən, 
Avropa İttifaqı (Aİ) ilə sıx əməkdaşlıq 
edir. Dövlət başçısı tərəfindən 
müəyyən olunan respublikamızın  xa-
rici siyasətinin əsas istiqamətlərindən 
biri də bu qurumla səmərəli və da-
vamlı əməkdaşlığın inkişafına xüsusi 
diqqət yetirilməsidir.   

Ölkəmizlə Aİ arasında çoxşaxəli 
əlaqələr davamlı olaraq inkişaf edir. 
Prezident İlham Əliyev oktyabrın 
6-da Avropa İttifaqının respublika-
mızdakı nümayəndəliyinin yeni təyin 
olunmuş rəhbəri Petr Mixalkonun 
etimadnaməsini qəbul edərkən 
ölkəmizlə Avropa İttifaqı arasında 
çox səmərəli və uğurlu əməkdaşlıq ol-
duğunu vurğulayıb. Dövlətimizin baş-
çısı söhbət zamanı Azərbaycanla Aİ 
arasında uzunmüddətli əməkdaşlığın 
çox geniş gündəliyinin olduğunu, 
fəaliyyət zamanı mühüm uğurlar 
əldə edildiyini bildirib. Prezident 
İlham Əliyev daha sonra deyib: 
“Bizim ikitərəfli münasibətlərimiz, 
regional inkişaf, postmüharibə 
vəziyyəti ilə bağlı baxışlarımız 
tamamilə üst-üstə düşür. Biz Avropa 
İttifaqına səylərin səfərbər olun-
ması və postmüharibə vəziyyətinə 
töhfə verilməsi prosesində böyük 
tərəfdaşımız və dürüst vasitəçi kimi 
güvənirik. Bizim ənənəvi əməkdaşlıq 
sahələrimiz yaxşı məlumdur və biz 
böyük nailiyyət əldə etmişik. On 
il bundan əvvəl bu binada Avropa 
İttifaqı ilə Azərbaycan arasında 
enerji sahəsində əməkdaşlığa, enerji 
təhlükəsizliyinə dair Bəyannamə 
imzalandı. Bu, Cənub Qaz Dəhlizinin 
icrası istiqamətində çox mühüm 
addım idi…”.

Dövlətimizin başçısı, həmçinin 
Azərbaycanın önəmli layihələri 
sırasında xüsusi yer tutan Cənub 
Qaz Dəhlizinin tamamlanma-
sı ilə bağlı planların bununla 
məhdudlaşmadığını, ölkəmizin Aİ-nin 
bir sıra digər üzvlərinin də təchizatını 
təmin etmək gücünün   olduğunu 
diqqətə çatdırıb.  

Söhbətdə Avropa Komissiyasının 
Azərbaycanın nəqliyyat sektoruna 

böyük əhəmiyyət verməsinin təsadüfi 
xarakter daşımadığı da xatırladı-
lıb. Bakı Dəniz Ticarət Limanı və 
Azad İqtisadi Zonanın imkanlarının 
mövcudluğunun bunu deməyə əsas 
verdiyi bildirilib. Bütün bunların isə 
təkcə iqtisadi, nəqliyyat sahəsində 
əməkdaşlıq baxımından deyil, həm 
də ümumilikdə regionda sabitlik və 
təhlükəsizlik baxımından mühüm 
əhəmiyyət daşıdığı qeyd edilib.     

Bu cür səmərəli əməkdaşlığa 
əsasən deyə bilərik ki, Azərbaycan 
milli maraqları çərçivəsində Avro-
pa İttifaqı ilə əməkdaşlığa böyük 
əhəmiyyət verir. Öz növbəsində, 
Avropa İttifaqı da ölkəmizlə 
münasibətlərin inkişafında ma-
raqlı tərəf kimi çıxış edir. Bu gün 
Azərbaycanla qarşılıqlı faydalı 
əməkdaşlığa əsaslanan tərəfdaşlıq 
münasibətlərinin davam və inkişaf 
etdirilməsi Avropa İttifaqı üçün xüsusi 
önəm daşıyır. Çünki Cənubi Qafqaz 

regionunun güc mərkəzi kimi çıxış 
edən, mühüm geostrateji üstünlüklərə 
malik olan Azərbaycanla əməkdaşlıq 
siyasi və iqtisadi perspektivlər 
baxımından önəmli dividentlər vəd 
edir. Azərbaycanın Aİ-nin  9 üzvü ilə 
strateji tərəfdaşlıq haqqında sənəd 
imzalaması bunun bariz ifadəsidir. 

Xatırladaq ki, Aİ ölkələri 
Azərbaycanın əsas xarici ticarət 
tərəfdaşlarıdır. Son 10 ildə 
Azərbaycanda əsas kapitala yönələn 
xarici investisiyaların yarıdan çoxu, 
qeyri-neft sektoruna birbaşa xari-
ci investisiyaların isə 35,3 faizi bu 
təşkilatın üzv dövlətlərinin payına 
düşüb.  

Prezident İlham Əliyev hələ 
2014-cü ilin iyun ayında Aİ ilə 
əlaqələrimizi xarakterizə edərək 
bildirib ki, Azərbaycan Aİ-yə mümkün 
qədər yaxın olmaq arzusundadır. Bu, 
bizim üçün strateji mahiyyət daşıyan 
məsələdir və bu əlaqələrin gələcəkdə 

böyük potensialı vardır.
Azərbaycan bu gün Aİ ilə 

Tvinninq, TAİEX, SİGMA, Texniki 
Dəstək, Büdcəyə Dəstək alətləri 
çərçivəsində də əməkdaşlıq edir 
və bu istiqamətlərdə 1992-ci ildən 
etibarən Azərbaycana 582 milyon 
avro məbləğində yardım göstərilib. 

Azərbaycan ilə Aİ arasında aqrar 
sahədə ticarət dövriyyəsinin həcminin 
artırılması da diqqət mərkəzində 
saxlanılır. Ötən il respublikamızla  
bu qurum arasında aqrar sahədə 
ticarət dövriyyəsinin həcmi 240,7 
milyon dollar təşkil edib. Aİ ölkələri ilə 
ticarət dövriyyəsinin həcmini artırmaq 
üçün böyük potensial mövcuddur. 
Azərbaycana ötən il bu ölkələrdən 
166 milyon dollarlıq məhsul idxal 
olunub, Azərbaycandan isə 74,7 
milyon dollarlıq ixrac həyata keçirilib. 
Cins heyvan, içkilər, uşaq yeməkləri, 
tərəvəz konservləri idxalın əsasını 
təşkil edib. İxracın 96 faizi fındığın, 
1,7 faizi nar şirəsinin payına düşüb.

Yeri gəlmişkən, Kənd Təsərrüfatı 
Nazirliyi Aİ ilə birgə “Azərbaycanda 
kənd yerlərinin inkişafı üzrə milli 
siyasətin gücləndirilməsi” Tvinninq 
Layihəsinə başlayıb.

Nazirliyin məlumatına görə, 
layihənin əsas komponentləri 
kənd yerlərinin inkişafı və kənd 
təsərrüfatına dövlət dəstəyinin 
müəyyənləşdirilməsi, proqramlaş-
dırılması və idarə edilməsidir. İki 
il müddətində həyata keçirilməsi 
nəzərdə tutulan layihəyə İtaliya, Polşa 
və Litvadan olan mütəxəssislər cəlb 
olunub.

Xatırladaq ki, nazirlik indiyədək 
Avropa İttifaqı ilə birlikdə bir sıra 
layihələri uğurla həyata keçirib. 
İyirmi  ildən artıq müddətdə davam 
edən əməkdaşlıq geniş təcrübə 
mübadiləsinə imkan verib. Yeni baş-
layan layihə isə Azərbaycanda kənd 
təsərrüfatının inkişafında, bu sahə 
üçün əhəmiyyətli olan kadrların ha-
zırlanması və biliklərin artırılmasında 
xüsusi rol oynayacaq.  

V.BAYRAMOV,  
“Xalq qəzeti”

Makroiqtisadi sabitliyin qorunması, iqtisadiyyatın 
diversifikasiyasının davam etdirilməsi, biznes və 
investisiya mühitinin daha da yaxşılaşdırılması, dünya 

iqtisadi sisteminə inteqrasiyanın sürətləndirilməsi, xarici 
iqtisadi əlaqələrin və beynəlxalq təşkilatlarla əməkdaşlığın 
genişləndirilməsi, xarici dövlətlərlə ikitərəfli əlaqələrin inkişafı 
müstəqil Azərbaycanın daha da qüdrətlənməsində mühüm 
önəm daşıyır, ölkəmizin dünyada nüfuzunu daha da artırır.  

Azərbaycan, Türkiyə və Gürcüstan hökumətləri arasında 
gömrük məsələləri üzrə üçtərəfli komitə yaradılıb 

Oktyabrın 8-də İzmir şəhərində 
Azərbaycan, Türkiyə və 
Gürcüstan hökumətləri 
arasında gömrük məsələləri 
üzrə üçtərəfli görüş keçirilib.

DGK Mətbuat və İctimaiyyətlə 
Əlaqələr İdarəsindən verilən 
məlumatda bildirilir ki, görüşdə 
məqsəd ticarətin asanlaşdırılma-
sı, tranzit potensialının artırılması 
və regional iqtisadi inteqrasiyaya 
yardım edilməsi və bu istiqamətdə 
müzakirələrin aparılması olub.

Türkiyə Respublikası Ticarət 
nazirinin müavini, Gömrük Admi-
nistrasiyasının rəhbəri Rıza Tuna 
Turaqay gömrük sərhədlərinin 
mühafizəsində və ticarətin asanlaşdı-
rılması yolu ilə iqtisadi artıma yardım 
edilməsində gömrük xidmətlərinin 
rolunun önəminə toxunaraq, gö-
rüşün bu və digər sahələrdə 
üçtərəfli əməkdaşlığın daha da 
möhkəmləndirilməsinə xidmət etdiyini 
bildirib.

Azərbaycan Respublikası Dövlət 
Gömrük Komitəsinin sədri Səfər Meh-
diyev qeyd edib ki, Türkiyə, Gürcüs-
tan və Azərbaycan dost və tərəfdaş 
ölkələr kimi uğurlu inkişaf yolu ilə 
sürətlə irəliləyir və bu görüş tərəflər 
arasında əməkdaşlığın bundan sonra 
da davamlı olacağına əminlik yaradır.

Səfər Mehdiyev Azərbaycanın 
istər Türkiyə, istərsə də Gürcüs-
tanla bütün sahələrdə, o cümlədən 
gömrük sferasında əlaqələrinin 
yüksək səviyyədə olduğunu vurğu-
layıb, yaxın perspektivdə üçtərəfli 
əməkdaşlığın bu ölkələrin gömrük 

xidmətləri arasında əlaqələri daha da 
gücləndirəcəyinə əminliyini ifadə edib.

Gürcüstan Maliyyə Nazirliyi 
Gəlirlər Xidmətinin Baş direktoru 
Levan Kakava Türkiyə-Azərbaycan-
Gürcüstan əlaqələrinin strateji 
tərəfdaşlıq müstəvisində inkişaf 
etdiyini, bütün sahələrdə səmərəli 
əməkdaşlıq münasibətlərinin quruldu-
ğunu və tərəflərin gömrük orqanları-
nın da bu əməkdaşlığa töhfə verdiyini 
diqqətə çatdırıb.

Sonra görüşdə gömrük 
əməkdaşlığına dair bir sıra məsələlər, 
o cümlədən gömrük orqanlarının 
hüquq-mühafizə fəaliyyəti sahəsində 
və sərhəd-keçid məntəqələrində 
əməkdaşlığın gücləndirilməsi, BYD 
prosedurlarının rəqəmsallaşdırılması, 
Türkiyə-Naxçıvan-Azərbaycan-
Gürcüstan dəhlizi, Bakı-Tbilisi-Qars 
dəmir yolu barədə müzakirələr 
aparılıb.

Tərəflər Türkiyə, Azərbaycan və 
Gürcüstan gömrük orqanları arasında 
üçtərəfli komitənin yaradılmasının 
mühüm əhəmiyyət kəsb etdiyini bildi-

rib, operativ əlaqələrin təmin edilməsi 
məqsədilə əməkdaşlığın daha da 
gücləndirilməsi barədə razılığa 
gəliblər.

Eyni zamanda, tərəflər qaçaqmal-
çılıq və digər hüquqpozmalara qarşı 
mübarizə sahəsində əməkdaşlığı 
gücləndirməyə hazır olduqlarını 
bildiriblər. Qaçaqmalçılığa qarşı 
mübarizə və təhlükəsizliklə bağlı 
fəaliyyət sahəsində əməkdaşlığın 
gücləndirilməsi məqsədilə birgə 
əlaqələndirmə mərkəzinin yaradılma-
sı razılaşdırılıb.

Görüş iştirakçıları Bakı-Tbilisi-
Qars dəmir yolu layihəsi çərçivəsində 
tranzit gömrük prosedurlarının 
asanlaşdırılması üçün ilkin məlumat 
mübadiləsinə dair sazişin imzalanma-
sına hazır olduqlarını da bildiriblər.

Tədbirin sonunda Azərbaycan, 
Gürcüstan və Türkiyə gömrük xidməti 
rəhbərləri arasında görüşün Proto-
kolu və “Azərbaycan Respublikası 
Hökuməti, Türkiyə Respublikası 
Hökuməti və Gürcüstan Hökuməti 
arasında Gömrük Məsələləri üzrə 

Üçtərəfli Komitənin yaradılması haq-
qında Protokol” imzalanıb.

Sənədləri Azərbaycan Respubli-
kası Hökuməti adından Səfər Mehdi-
yev, Türkiyə Respublikası Hökuməti 
adından Rıza Tuna Turaqay, Gürcüs-
tan Hökuməti adından Levan Kakava 
imzalayıblar.

Gömrük Məsələləri üzrə Üçtərəfli 
Komitə tərəflər arasında əməkdaşlığı 
əlaqələndirəcək, təşviq və inkişaf 
etdirəcək, eləcə də əsas əməkdaşlıq 
sahələrini və istiqamətləri müəyyən 
edəcək.

Bu Komitə tərəflər arasında - 
gömrük məsələləri üzrə əməkdaşlığın 
gücləndirilməsi yollarını və imkanla-
rını araşdırmaq; sərhəd keçidlərini 
asanlaşdırmaq, sadələşdirmək və 
onların təhlükəsizliyini təmin etmək; 
gömrük siyasəti və prosedurları, icra 
funksiyaları, modernləşmə proqramla-
rı və təchizat zəncirinin təhlükəsizliyi 
ilə bağlı bilik və qabaqcıl təcrübələri 
bölüşmək; gömrük məsələlərində 
hüquq-mühafizə üzrə əməkdaşlıq, 
qaçaqmalçılığa qarşı birgə operativ 
tədbirlər görmək və başqa sahələr 
üzrə əməkdaşlığı əlaqələndirəcək.

Tərəflərin gömrük xidməti 
rəhbərləri Komitənin həmsədrləri 
olacaq, Komitənin - gömrük işi-
nin təkmilləşdirilməsi; beynəlxalq 
əməkdaşlıq və təlim; məlumat 
mübadiləsi; gömrük hüquq-mühafizə 
məsələlərində əməkdaşlıq; risklərin 
idarə edilməsi və statistika üzrə işçi 
qrupları yaradılacaq.

Onu da bildirək ki, Komitənin 
iclasları ildə bir dəfə olmaqla növbə 
ilə keçiriləcək.

Növbəti iclasın Bakı şəhərində 
keçirilməsi razılaşdırılıb.

